
инновациялық шешімдердің ықтимал артықшылықтары талқыланады. Зерттеу 

нәтижелері Қазақстанның қаржы нарығының бәсекеге қабілеттілігін арттыруға 

және халықаралық деңгейде позициясын нығайтуға бағытталғанын көрсетеді. 

Бұл мақала Қазақстанның қаржы нарығында цифрлық трансформация мен 

инновациялардың қалай жүзеге асқанын талқылайды. Мақалада цифрлық 

банкинг қызметтерінің дамуы, FinTech стартаптарының өсуі және блокчейн 

технологияларының қаржы секторындағы әсері зерттеледі. 

Кілт сөздер: цифрлық трансформация, цифрлық банкинг, FinTech, блокчейн, 

қаржы нарығы, қаржылық инклюзия, киберқауіпсіздік. 

 

КІРІСПЕ 

Қазақстанның қаржы нарығында цифрландыру жаһандық деңгейде 

маңызды трендтердің бірі болып табылады. Цифрлық технологиялардың 

жедел дамуы және қоғамның заманауи қаржылық қызметтерге 

сұранысының артуы нәтижесінде, елімізде қаржылық қызметтердің 

цифрлық форматқа көшуі белсенді түрде жүзеге асырылуда. 2019 жылдан 

2023 жылға дейінгі кезеңде Қазақстанның қаржы нарығында цифрлық 

трансформацияға арналған инвестициялар көлемі 15%-дан 30%-ға дейін 

өскен. Бұл үрдіс қаржы нарығындағы бәсекелестікті арттырып, қаржылық 

қызметтерді клиенттерге қолжетімді ете отырып, халықтың экономикалық 

белсенділігін арттыруға мүмкіндік туғызады [1]. 

Қазақстанның қаржы нарығы соңғы онжылдықта айтарлықтай 

өзгерістерге ұшырап, цифрлық трансформацияның ықпалына түсті. 

Мобильді банкинг қызметтері, блокчейн технологиялары және FinTech 

саласының өрлеуі қаржы институттарының жұмысын жақсартып, халыққа 

көрсетілетін қызмет сапасын арттырды. Мысалы, ірі банктер мен FinTech 

компаниялары клиенттеріне ыңғайлы онлайн платформаларды ұсынып, 

қаржылық қызметтерді жылдам әрі тиімді түрде алуға мүмкіндік туғызып 

отыр.  

Мақалада қаржы секторындағы негізгі инновациялық өзгерістер, оның 

ішінде цифрлық банкинг, FinTech компаниялары мен блокчейн 

технологияларының, сандық теңгенің Қазақстан экономикасына тигізетін 

әсері қарастырылады. Цифрлық банкинг қызметтері, сондай-ақ, ауылдық 

жерлерде де халықтың қаржылық қызметтерге қолжетімділігін арттыруда, 

бұл экономикалық инклюзияны қамтамасыз етеді. FinTech стартаптары 

нарықтағы дәстүрлі қызмет көрсету әдістеріне жаңа көзқарас ұсынып, 

қаржы секторында инновацияларды енгізуге ықпал етуде. Блокчейн 

технологиясының арқасында транзакциялардың қауіпсіздігі мен ашықтығы 

қамтамасыз етіліп, алаяқтық пен заңсыздықтың алдын алуға мүмкіндік 

туды.  

Зерттеу мақсаты – Қазақстанның қаржы нарығындағы цифрлық 

трансформацияның қазіргі жағдайын зерттеп, оның болашақ даму 

мүмкіндіктерін талқылау. Осы мақсатта, мақалада цифрлық 

трансформацияның қаржы секторындағы рөлі, қазіргі таңдағы өзекті 

мәселелер мен болашағы талданады, сондай-ақ, мемлекет тарапынан 

қабылданған шаралар мен иновациялық жобалардың тиімділігі мен даму 

әлеуеті қарастырылады.  

Зерттеу материалдары ретінде Қазақстанның цифрлық банкингі мен 

қаржы саласындағы заңнамалық базасы, FinTech компанияларының 

қызметтері және блокчейн технологиясын енгізу тәжірибелері 

пайдаланылды. Бұл зерттеу қаржы секторындағы инновациялық өзгерістер 

мен цифрлық трансформацияның мәнін терең түсінуге бағытталған.  

Негізгі әдістер ретінде құжаттық талдау, салыстырмалы зерттеу және 

эмпирикалық мәліметтерді талдау қолданылды. Құжаттық талдау 

Қазақстанның қаржы нарығының нормативтік-құқықтық актілері мен 

заңнамаларын зерттеуге негізделді. Заңнамалық базаның цифрландыруды 

қолдауға қалай ықпал ететінін, сондай-ақ осы саладағы жаңа бастамаларды 

жүзеге асырудағы рөлін анықтау маңызды болды. Салыстырмалы талдау 

басқа елдермен салыстырмалы түрде Қазақстандағы цифрлық 

трансформацияның ерекшеліктерін анықтауға мүмкіндік берді. Бұл әдіс 

арқылы Қазақстанның қаржы нарығының бәсекеге қабілеттілігін арттыру 

үшін қандай стратегиялар қолданылатыны және халықаралық 

тәжірибелердің интеграциясы туралы ақпарат жинақталды.  

Эмпирикалық мәліметтерді талдау банктердің цифрлық 

қызметтерінің көрсеткіштері мен FinTech стартаптарының даму 

динамикасын қарастыруға бағытталды. Бұл талдау қаржы 

институттарының цифрлық қызметтерін пайдаланудың статистикалық 

деректері негізінде жүргізілді, бұл нарықтағы үлесі мен тиімділігін 

бағалауға көмектесті. Сонымен қатар, зерттеу барысында клиенттер мен 

банк арасындағы өзара әрекеттестіктің жаңа формалары, соның ішінде 

мобильді қосымшалар мен онлайн платформалардың даму үрдістері 

зерделенді. Мұның бәрі Қазақстанның қаржы нарығының цифрлық 

трансформациясының тиімділігі мен болашағын айқындауға мүмкіндік 

берді, елдің экономикалық дамуында инновациялық шешімдердің 

маңыздылығын көрсетеді. 

НЕГІЗГІ БӨЛІМ 

Цифрлық банкингтің дамуы зерттеу нәтижелері Қазақстанда 

қаржылық қызметтердің қолжетімділігін арттырып, клиенттерге ыңғайлы 

жағдайлар жасағанын көрсетеді.  Цифрлық банкингтің негізгі мақсаты — 

халыққа қаржылық қызметтерді жылдам әрі тиімді ұсыну. Қазақстандағы 

ірі банктер, оның ішінде Kaspi.kz және Halyk Bank, мобильді қосымшалары 

арқылы клиенттерге шот ашу, төлемдер жасау, несиелер алу және 

депозиттерді басқару сияқты мүмкіндік береді. Бұл қызметтер клиенттер 

үшін ыңғайлылықты қамтамасыз етіп, банк операцияларын 

автоматтандыру арқылы халыққа қызмет көрсету уақытын қысқартуға 

ықпал етті. Мысалы, Kaspi.kz мобильді қосымшасы Қазақстанда цифрлық 

банкингтің дамуында ерекше орын алады. 2015 жылы Kaspi.kz мобильді 

қолданушы саны 1 миллионға жетсе, 2023 жылы бұл көрсеткіш 10 

миллионнан асты [2]. Бұл көрсеткіш цифрлық қызметтердің халық 

арасында қаншалықты танымал екенін көрсетеді. Аталған мобильді 

платформа арқылы клиенттер банктік қызметтерді үйде отырып-ақ алып, 

уақытын үнемдей алады. Цифрлық төлем жүйелері арқылы жасалған 

операциялар саны 2020 жылы жалпы төлемдердің 40%-ын құраса, 2023 

жылы бұл көрсеткіш 65%-ға дейін өсті. Бұл көрсеткіш халықтың қолма-қол 

ақшасыз есеп айырысуға деген қызығушылығының артқанын көрсетеді. 2023 

жылдың статистикасы бойынша, Қазақстанда цифрлық банкинг арқылы 

жыл сайынғы транзакциялардың көлемі 30 триллион теңгеге жетті. Бұл 

2020 жылмен салыстырғанда 2,5 есе өскенін көрсетеді, бұл да цифрлық 

банкингтің қаржы нарығындағы ықпалының айқын дәлелі. Цифрлық 

банкинг халықтың қаржылық қызметтерді алуын жеңілдетіп, олардың өмір 

сүру сапасын арттыруға мүмкіндік береді. Мысалы, 2022 жылы 3 

миллионнан астам адам алғаш рет онлайн шот ашты. 2023 жылы 4,5 

миллион жаңа шот ашылды, бұл өткен жылмен салыстырғанда 50%-ға 

өскенін білдіреді. Бұл тенденция цифрлық банкингтің халық арасында 

танымалдылығының артқанын, сондай-ақ қаржылық қызметтерге деген 

сұраныстың өскенін көрсетеді [3].  

Цифрлық банкингтің дамуында банк қызметтерінің ашықтығы, 

тиімділігі және қауіпсіздігі секілді факторлар маңызды рөл атқарады. 

Сонымен қатар, банктердің цифрлық платформалары клиенттердің 

деректерін қорғау мен киберқауіпсіздік мәселелерін де ескеруі қажет. 

Қазақстанның қаржы нарығында цифрлық банкингтің дамуы қаржы 

секторында бәсекелестікті арттырды, бұл клиенттерге жаңа инновациялық 

шешімдер мен қызметтер ұсынуға итермеледі. Дегенмен, осы бағытта 

киберқауіпсіздік пен деректердің қорғалуы мәселелері де өзекті болып қала 

береді. Цифрлық банкингтің болашағы инновациялық технологиялардың, 

оның ішінде блокчейн және жасанды интеллект сияқты шешімдердің 

дамуымен тығыз байланысты. 

FinTech компанияларының өсуі Қазақстандағы қаржы нарығының 

тағы бір маңызды аспектісі ретінде ерекше назар аудартады. Соңғы 

жылдары Қазақстанда цифрлық қаржылық қызметтерді ұсынатын 

компаниялардың саны айтарлықтай артты, бұл, әсіресе, қаржы нарығының 

жаңғыртылуы мен цифрландыру үдерісімен тығыз байланысты. FinTech 

компаниялары заманауи технологияларды қолдана отырып, клиенттерге 

қаржылық қызметтерді цифрлық форматта ұсынуда. Мысалы, Chocofamily 

және Home Credit Bank сияқты ұйымдар онлайн төлем жүйелері мен 

несиелеу бағытында жетекші орынға ие болып, клиенттерге инновациялық 

қызметтер көрсетуде[4]. 

2020 жылдан 2023 жылға дейін FinTech стартаптарының саны 150%-ға 

артты, қазіргі таңда Қазақстанда 500-ден астам FinTech компаниялары 

жұмыс істейді. Бұл көрсеткіш елдегі цифрлық трансформацияның 

белсенділігі мен қаржы секторындағы инновациялық шешімдерге деген 

сұраныстың артуын көрсетеді. FinTech стартаптарының артықшылықтары, 

ең алдымен, олардың жылдамдық, икемділік және клиенттердің 

қажеттіліктеріне жедел жауап беру мүмкіндігімен сипатталады. Мұндай 

компаниялардың клиенттерге ұсынатын қызметтері уақытты үнемдеп, 

қаржылық қызметтерді тиімді пайдалануға мүмкіндік береді. 

2023 жылдың бірінші жартыжылдығында P2P несиелеу 

платформалары арқылы 60 миллиард теңге көлемінде несие берілді. Бұл 

цифрлар FinTech компанияларының несиелеу нарығындағы белсенділігін 

және клиенттерге қолжетімділіктің артуын білдіреді. Финанс 

тұтынушыларының түрлі топтарына қызмет көрсету — FinTech 

компанияларының маңызды мақсаты болып табылады. Олар көбіне 

жылдам әрі ыңғайлы шешімдерді ұсына отырып, дәстүрлі банктік жүйенің 

шектеулерін жеңеді. 

FinTech компанияларының басты бағыттары онлайн несиелеу 

қызметтері, төлем жүйелерінің автоматтандырылуы және 

криптовалюталардың енгізілуі мен дамуы. Онлайн несиелеу қызметтері 

арқылы клиенттер несиені жылдам әрі оңай ала алады, ал төлем 

жүйелерінің автоматтандырылуы уақытты үнемдеуге және қаржылық 

операцияларды жеңілдетуге мүмкіндік береді. Криптовалюталардың 

енгізілуі, өз кезегінде, қаржылық қызметтердің жаңа формаларын дамытып, 

клиенттердің инвестициялық мүмкіндіктерін кеңейтеді. 

Цифрлық банкинг ауылдық жерлерде қаржылық қызметтерге 

қолжетімділікті арттырып, халықтың кең көлемде банктік қызметтерді 

пайдалануына жол ашты. FinTech платформалары тек қалаларда ғана емес, 

шалғай аймақтарда да қолжетімді болды. 2023 жылы ауылдық жерлерде 

онлайн банкингті пайдаланушылар саны 30%-ға артты, бұл инклюзияның 

артуына септігін тигізді. Аталған өсім жастар мен егде жастағы адамдар 

арасында цифрлық қызметтерге сұраныстың артуымен тығыз байланысты. 

Ауыл тұрғындары, әсіресе, цифрлық құралдарды пайдалана отырып, 

қаржылық операцияларды жүзеге асыруға, шот ашуға және несиелер алуға 

мүмкіндіктері артты.  

FinTech компанияларының дамуы қаржы нарығында бәсекелестікті 

арттыруда, бұл өз кезегінде клиенттер үшін қаржылық қызметтердің 

сапасын жақсартуға әкеледі. Сонымен қатар, FinTech саласындағы 

инновациялар Қазақстанның қаржы секторына шетелдік инвестицияларды 

тартуға, сонымен қатар қаржылық инклюзияны арттыруға мүмкіндік 

береді.  

Сондықтан, FinTech компаниялары Қазақстанның қаржы нарығының 

инновациялық экожүйесін қалыптастыруда және цифрлық қызметтердің 

халық арасында кеңінен таралуында маңызды рөл атқаруда. Олар тек 

қаржылық қызметтерді жетілдірумен шектелмей, сонымен қатар клиенттер 

мен нарыққа жаңа шешімдер мен идеялар ұсынып, жаңа бизнес 

модельдерін дамытуда. 

Блокчейн технологиялары қаржы секторындағы транзакциялардың 

қауіпсіздігін күшейтіп, деректерді ашық әрі қауіпсіз түрде өңдеуге 

мүмкіндік береді. Блокчейн жүйесінің децентрализовандығы мен 

криптографиялық әдістері арқылы транзакциялар автоматты түрде 

тексеріледі, бұл алаяқтық пен заңсыз әрекеттердің алдын алуға ықпал етеді. 

2020 жылы енгізілген цифрлық теңге жобасы арқылы мемлекет қаржы 

секторындағы инновациялық шешімдерді қолдады, бұл Қазақстанның ақша 

айналымын заманауи технологиялар арқылы басқаруға мүмкіндік берді.  

2022 жылдың қыркүйегінде Қазақстанның Ұлттық Банкі блокчейн 

технологиясын пайдалану арқылы 100 000-нан астам транзакцияларды 

жүзеге асырды, бұл цифрлық теңгенің қолданысқа енгізілгенін және 

нарықтағы сұранысқа жауап бергенін көрсетті. Блокчейн технологиясы 

арқылы қауіпсіздік деңгейі артып, алаяқтық пен заңсыз транзакциялардың 

алдын алу мүмкіндігі пайда болды. Блокчейн транзакцияларының 

ашықтығы мен өзгертілмейтіндігі клиенттердің сенімін арттырады және 

қаржы нарығындағы тұрақтылықты қамтамасыз етеді. 

Киберқауіпсіздік мәселелері қаржы секторында маңызды рөл 

атқарады. Цифрлық трансформацияның басты талаптарының бірі — 

деректердің қорғалуы. 2023 жылдың басында киберқауіпсіздікке қатысты 

инциденттердің саны 15%-ға азайған, бұл Қазақстан Үкіметінің бірнеше 

заңнамалық өзгерістер енгізіп, цифрлық қауіпсіздік шараларын күшейту 

нәтижесі болып табылады. Аталған өзгерістердің қатарында ақпараттық 

қауіпсіздікті қорғау үшін жаңа стандарттар мен ережелер енгізу, 

киберқауіпсіздік саласындағы мамандардың білімін арттыру, сондай-ақ, 

ақпараттық жүйелердің қорғалуын қамтамасыз ететін мемлекеттік 

бағдарламаларды жүзеге асыру бар.  

Қаржы нарығын реттеу цифрлық трансформацияның тағы бір 

маңызды аспектісі болып табылады. Қазақстанда цифрлық экономиканың 

қажеттіліктеріне сай келетін нормативтік-құқықтық базаны құруға 

бағытталған бірнеше заңнамалар қабылданды. Мысалы, "Ақша төлемдері 

мен аударымдары туралы" Заңы және "Қаржы технологияларын реттеу" 

бастамалары қаржы нарығының тиімділігін арттыруға бағытталған. 2023 

жылы Қазақстанның қаржы нарығын реттеу және дамыту агенттігі 40-тан 

астам жаңа нормативтік актілер қабылдады, бұл өзгерістер қаржылық 

институттардың инновациялық технологияларды қабылдауына, 

клиенттерге ұсынылатын қызметтердің сапасын жақсартуға және жалпы 

қаржы нарығының бәсекеге қабілеттілігін арттыруға бағытталған [5]. 

Бұл заңнамалық актілер, сонымен қатар, стартаптардың дамуын 

ынталандырып, оларды қаржыландыру үшін жаңа мүмкіндіктерді ашты. 

Мысалы, FinTech стартаптары үшін арнайы бағдарламалар мен гранттар 

енгізілді, бұл оларды нарыққа жылдам шығуға, инновациялық шешімдерді 

әзірлеуге және нарықта өз орнын табуға септігін тигізді. Нәтижесінде, 

Қазақстанның қаржы нарығы әлемдік стандарттарға сай бола отырып, 

инвесторлар мен клиенттер үшін тартымды алаңға айналуда.  

Бұдан басқа, қабылданған заңдар мен нормативтік актілер 

киберқауіпсіздік, ақпараттық технологиялар мен деректерді қорғау 

мәселелеріне де назар аударады, бұл еліміздің цифрлық экономикасының 

тұрақты дамуын қамтамасыз етеді. Осылайша, цифрлық 

трансформацияның құқықтық негізі еліміздің қаржы жүйесін әрі қарай 

дамытуда және әлемдік нарықта бәсекеге қабілеттілікті арттыруда маңызды 

рөл атқарады. 

Цифрлық теңге — бұл Қазақстан Республикасының Ұлттық Банкінің 

цифрлық валютасын іске асыру жобасы, ол 2020 жылы басталды. Цифрлық 

теңгенің негізгі мақсаты — қаржы жүйесінің цифрландыруын және 

заманауи технологияларды енгізуді қамтамасыз ету. Цифрлық теңге, 

дәстүрлі теңгеден айырмашылығы, тек электронды форматта ғана бар, бұл 

оны тез әрі тиімді түрде төлемдер жасауға, трансакцияларды жүргізуге, 

сондай-ақ қаржылық қызметтердің қауіпсіздігін арттыруға мүмкіндік 

береді. 

Цифрлық теңгенің ерекшелігі, ол блокчейн технологиясы негізінде 

жұмыс істейді, бұл жүйенің қауіпсіздігін, ашықтығын және 

операциялардың жылдамдығын арттырады. Блокчейн технологиясы 

транзакциялардың қауіпсіздігін қамтамасыз етеді, себебі әрбір транзакция 

криптографиялық кодтау арқылы шифрланады, бұл алаяқтық пен заңсыз 

әрекеттердің алдын алуға көмектеседі. Цифрлық теңге тек ел ішінде ғана 

емес, халықаралық транзакцияларда да пайдалануға мүмкіндік береді, бұл 

Қазақстанның қаржы нарығының интеграциясын нығайтуға мүмкіндік 

береді. 

Цифрлық теңгені енгізудің экономикалық әсері зор. Ол халықтың 

қаржылық қызметтерге қолжетімділігін арттыруға, банктік қызметтерді 

автоматтандыруға және қаржылық инклюзияны қамтамасыз етуге 

мүмкіндік береді. Цифрлық теңгенің көмегімен ауылдық жерлерде тұратын 

тұрғындарға, әсіресе, банктерге қол жеткізудің қиындығы бар адамдарға 

қаржылық қызметтерді алу оңай болады.  

Цифрлық теңге, сондай-ақ, ақша айналымын бақылауды жеңілдетеді, 

өйткені барлық транзакциялар автоматты түрде тіркеледі. Бұл мемлекетке 

салықтық және қаржылық бақылауды жақсартуға, экономиканың көлеңкелі 

секторын азайтуға мүмкіндік береді. Цифрлық теңгенің іске асырылуы 

Қазақстанда қаржы технологияларының дамуын жеделдетуге және 

халықаралық стандарттарға сай қаржы жүйесін құруға жол ашады.  

2022 жылы Қазақстанның Ұлттық Банкі цифрлық теңгені енгізу 

бойынша эксперименттер жүргізді. Бұл эксперименттер барысында 

цифрлық теңгені пайдалану арқылы 100 000-нан астам транзакция жүзеге 

асырылды. Бұл, әсіресе, COVID-19 пандемиясы кезінде, электрондық 

төлемдердің қажеттілігі мен танымалдылығының артуымен байланысты 

болды. Цифрлық теңгенің іске асырылуы қаржы жүйесінде жаңа 

технологиялардың, атап айтқанда, блокчейн мен киберқауіпсіздік 

шешімдерінің қолданылуын ынталандырады [6]. 

Жоспарланған сценарийлерді, транзакциялардың күтілетін көлемін 

және инфрақұрылымға қойылатын талаптарды ескере отырып, ақпараттық 

қауіпсіздікті (бұдан әрі – АҚ) қамтамасыз етудің мынадай міндеттері кілт 

ретінде таңдалды. 

- Транзакциялардың қауіпсіздігін қамтамасыз ету; 

- Қолданбалар мен контейнерлік бейнелердегі осалдықтарды 

анықтауды қамтамасыз ету; 

- Үздік тәжірибелерге сәйкес ЦТ платформасының кодын қауіпсіз 

әзірлеуді қамтамасыз ету; 

- Әзірлеушілер кепілге қоймаған бастапқы кодты орындау 

тармақтары арқылы жүйені рұқсатсыз пайдалану мүмкіндігін азайту; 

- ЦТ платформасында өңделетін ақпаратты рұқсатсыз өзгертудің 

және/немесе жоюдың алдын алу; 

- Қауіпсіздік құралдарын CI/CD процесіне ендіру; 

- Ақпаратты криптографиялық қорғауды қамтамасыз ету. 

Жүргізілген жұмыстардың қорытындысы бойынша тәуекелдер 

жіктемесі мен митигациялық шаралары бар қауіптердің жан-жақты моделі 

дайындалды. 

 
Сурет-1 Цифрлық теңге платформасының негізгі қауіпсіздік қатерлерін талдау 

Ескерту – дереккөзі «Қазақстан Республикасы Ұлттық Банкінің Ұлттық төлем 

корпорациясы» Акционерлік Қоғамының Цифрлық теңге бірінші кезеңді іске асыру нәтижелері 

бойынша есебінен [7]. 

 

Қазақстан Республикасының Ұлттық Банкі мен Қазақстанның Ұлттық 

төлем корпорациясы «Цифровой тенге: результаты реализации первой 

фазы» атты цифрлық валютаны енгізудің бірінші кезеңінің қорытындысы 

туралы баяндаманың жарияланғанын хабарлайды. Қорытынды есеп 

«Цифровой тенге» жобасының ағымдағы жағдайы мен 2023 жылғы 

жұмыстар барысында алынған өндірістік және эксперименталды 

контурдың нәтижелері туралы ақпаратты ұсынады. Сонымен қатар, бұл 

құжат 2024 және 2025 жылдарға арналған іске асыру жоспарларын да 

сипаттайды. 

2023 жылғы 15 қарашада цифрлық теңгенің платформасын енгізудің 

алғашқы кезеңі өндірістік контур аясында іске қосылды. Банктердің 

қатысушы клиенттері арасында цифрлық теңгемен төлемдер мен 

аударымдар қолжетімді болды. Сонымен қатар, Алматы қаласының әкімдігі 

мен «Казпочта» акционерлік қоғамымен бірлесіп, мектептерде тегін 

тамақтану үшін «цифрлық ваучерлер» пилоттық жобасы басталды. Visa 

және Mastercard-пен, сондай-ақ 4 банкпен (Халық Банкі, Altyn Bank, 

БанкЦентрКредит, Евразиялық банк) бірге цифрлық теңгемен цифрлық 

шотқа байланған цифрлық банктік карталар шығарылды – бұл азаматтарға 

цифрлық теңгемен дүние жүзінің кез келген жерінде ақша жұмсауға, 

қолма-қол ақша алуға және операциялар жүргізуге мүмкіндік береді, олар 

банктік инфрақұрылым аясында таныс пайдаланушы жолында жүзеге 

асырылады. Эксперименталды контурда нарық қатысушыларының 2022 

жылғы Digital Tenge Ideathon идеялар байқауында жеңіске жеткен 

идеяларын апробациялау, сондай-ақ трансшекаралық төлемдерді тестілеу, 

цифрлық теңгемен қамтамасыз етілген стейблкоиндерді шығару және 

бағалы қағаздарды токенизациялау жұмыстары жүргізілді. 

Цифрлық теңге платформасы екі деңгейлі модельге (2-сурет) сәйкес 

жүзеге асырылады, онда ОБ (бірінші деңгей) ОБЦВ платформасының 

дизайны мен негізгі функционалын әзірлейді, ал ЕДБ (екінші деңгей) ОБЦВ 

платформасына қосылуды және ЖТ мен ЗТ сервисін ұсынуды жүзеге 

асырады. 

 

 
Сурет 2– ЦT платформасының екі деңгейлі моделі 

Ескерту – дереккөзі «Қазақстан Республикасы Ұлттық Банкінің Ұлттық төлем 

корпорациясы» Акционерлік Қоғамының Цифрлық теңге бірінші кезеңді іске асыру нәтижелері 

бойынша есебінен [7]. 

Мұндай архитектура ЦТ – ҚРҰБ және ЕДБ платформасының 

қатысушылары, сондай-ақ ЗТ және ЖТ пайдаланушылары арасында тиімді 

өзара іс-қимылды жүзеге асыруға мүмкіндік береді. ЕДБ ЦT 

платформасына API арқылы қосылады және клиенттерге мобильді 

қосымшаларда пайдаланушы интерфейсін ұсынады, сол арқылы клиенттер 

ЦT платформасында цифрлық шоттар аша алады, ЦT-ден/ЦT-ге 

айырбастауды жүзеге асыра алады және ЦT операцияларын жүргізе алады. 

Сондай-ақ, ЦТ платформасымен ҚРҰБ қызметкерлері операциялық 

бақылауды жүзеге асыру және есептілікті алу үшін өзара іс-қимыл жасай 

алады. 

2024 жылы нарық қатысушыларымен бірге іске қосылған жүйелер мен 

жобаларды ауқымды түрде енгізу жоспарлануда. Ұлттық цифрлық 

валютаны енгізудің екінші кезеңі аясында жаңа нарық қатысушыларын 

қосу, Интернетке қосылусыз есеп айырысуларды жүзеге асыру, мемлекеттік 

есеп айырысулардың тиімділігін арттыру үшін смарт-контракттарды 

қолдану және инновациялық қызметтер құру жоспарлануда. 

Ұлттық Банк цифрлық теңгені 2025 жылдың соңына дейін үш 

кезеңмен кезең-кезеңімен енгізуді жүзеге асыруда.Цифрлық теңгенің 

болашағы кең мүмкіндіктермен байланысты. Оны пайдалану арқылы, 

Қазақстан халықаралық деңгейде бәсекеге қабілеттілігін арттыруға, 

инвестицияларды тартуға және экономиканың өсуін қамтамасыз етуге 

мүмкіндік алады. Цифрлық теңге тек заманауи қаржы технологияларының 

енгізілуі ғана емес, сонымен қатар, мемлекеттің экономикалық саясатының 

тиімділігін арттырудың бір жолы болып табылады.  

ҚОРЫТЫНДЫ 

Қазақстанның қаржы нарығында цифрлық трансформация процесі 

қарқынды түрде жүріп жатыр, бұл елдің экономикалық дамуына және 

халықаралық бәсекеге қабілеттілігінің артуына елеулі ықпал етеді. 

Цифрлық банкингтің, FinTech компанияларының, блокчейн 

технологияларының және цифрлық теңгенің енгізілуі қаржылық 

қызметтердің қолжетімділігін, тиімділігін және қауіпсіздігін арттыруға 

бағытталған.  

Цифрлық банкинг клиенттерге ыңғайлы жағдайлар жасауда, 

банктердің операциялық шығындарын төмендетуде және халыққа қызмет 

көрсету уақытын қысқартуда айтарлықтай жетістіктерге жетті. FinTech 

компаниялары инновациялық шешімдер ұсынып, жылдамдық пен 

икемділікке негізделген қызметтерді дамытуда маңызды рөл атқарады. 

Қазақстанда 500-ден астам FinTech стартаптарының пайда болуы, сондай-ақ, 

P2P несиелеу платформалары арқылы несие берудің артуы цифрлық 

қызметтердің кеңеюіне ықпал етеді. Блокчейн технологиялары мен 

киберқауіпсіздік шаралары қаржы секторындағы транзакциялардың 

қауіпсіздігін қамтамасыз етеді. Цифрлық теңгенің енгізілуі мемлекеттік 

қаржы жүйесін жаңғыртуға, экономиканың көлеңкелі секторын қысқартуға, 

сондай-ақ, халықаралық деңгейде Қазақстанның қаржы нарығын 

интеграциялауға мүмкіндік береді. 

Жалпы, Қазақстанның қаржы нарығының цифрлық 

трансформациясы елдің экономикалық өсімін, халықтың қаржылық 

инклюзиясын және бәсекеге қабілеттілігін арттыру үшін жаңа мүмкіндіктер 

ашады. Цифрлық теңге, FinTech және блокчейн сияқты инновациялар 

еліміздің қаржылық экожүйесінің заманауи талаптарға сай болуын 

қамтамасыз етіп, болашақта жаңа инновациялық шешімдерді енгізуге негіз 

болады. 

ЦИФРОВАЯ ТРАНСФОРМАЦИЯ И ИННОВАЦИИ: НОВЫЕ ТЕНДЕНЦИИ И ЕГО 

БУДУЩЕЕ НА ФИНАНСОВОМ РЫНКЕ КАЗАХСТАНА 

 

Аннотация. В статье рассмотрены основные направления и новые 

тенденции цифровой трансформации на финансовом рынке Казахстана. 

Цифровой банкинг, финтех-стартапы и развитие технологий блокчейна 

оказывают положительное влияние на финансовые услуги. Также в статье 

рассматривается влияние цифровизации на финансовый рынок и возможные 

преимущества инновационных решений в этой сфере в будущем. Результаты 

исследования показывают, что финансовый рынок Казахстана нацелен на 

повышение конкурентоспособности и укрепление своих позиций на 

международном уровне. В данной статье рассматривается, как цифровая 

трансформация и инновации произошли на финансовом рынке Казахстана. В 

статье рассматривается развитие цифровых банковских услуг, рост финтех-

стартапов и влияние блокчейн-технологий на финансовый сектор. 

DIGITAL TRANSFORMATION AND INNOVATION: NEW TRENDS AND ITS 

FUTURE IN THE FINANCIAL MARKET OF KAZAKHSTAN 

 

Abstract. The article discusses the main directions and new trends of digital 

transformation in the financial market of Kazakhstan. Digital banking, fintech startups 

and the development of blockchain technologies have a positive impact on financial 

services. The article also discusses the impact of digitalization on the financial market 

and the possible benefits of innovative solutions in this area in the future. The results of 

the study show that the financial market of Kazakhstan is aimed at increasing 

competitiveness and strengthening its position at the international level. This article 

discusses how digital transformation and innovation have occurred in the financial 

market of Kazakhstan. The article discusses the development of digital banking 

services, the growth of fintech startups and the impact of blockchain technologies on 

the financial sector. 

Keywords: digital transformation, digital banking, fintech, blockchain, financial market, 

financial inclusion, cybersecurity. 

 

 


